
MOLTAÍ

Iarrann an Coiste um Fhorbairt ar an gCoiste um Chearta na mBan agus um Chomhionannas 
Inscne, mar an coiste atá freagrach, na moltaí seo a leanas a ionchorprú ina thairiscint i gcomhair 
rúin:

A. de bhrí go bhfuil an phaindéim agus na bearta dianghlasála ag cur isteach ar an rochtain 
ar an oideachas agus ar an gcúram sláinte; de bhrí go bhfuil sé níos deacra fós, dá bhrí 
sin, rochtain a fháil ar fhrithghiniúint agus ar oideachas gnéasachta, rud a fhágann gur lú 
cosaint atá ag mná agus cailíní ar bhaol an toirchis gan iarraidh agus luaith, chomh 
maith le ciorrú ball giniúna ban (FGM) agus foréigean baile;

B. de bhrí gur sheol AE agus na Náisiúin Aontaithe an Tionscnamh Spotsolais chun 
foréigean i gcoinne ban agus cailíní, lena n-áirítear foréigean gnéasach, a chomhrac, 
agus de bhrí go bhfuil sé mar aidhm aige, i measc aidhmeanna eile, feabhas a chur ar 
rochtain ar oideachas gnéasachta agus ar sheirbhísí sláinte gnéis agus atáirgthe;

C. de bhrí gur féidir toircheas luath a bheith ina chúis le castachtaí tromchúiseacha agus go 
bhfuil sé ar cheann de na príomhchúiseanna báis i measc cailíní;

D. de bhrí go bhfuil seirbhísí uisce, sláintíochta agus sláinteachais (WASH) bunriachtanach 
don tsláinte ghnéis agus atáirgthe, ach gur rómhinic fós nach mbíonn rochtain orthu, go 
háirithe i gceantair iargúlta;

E. de bhrí gur seirbhísí cúraim sláinte bunriachtanacha iad seirbhísí sláinte gnéis agus 
atáirgthe (SRHR) ar cheart dóibh a bheith ar fáil do chách agus ar cheart go n-áireofaí 
orthu, inter alia: oideachas gnéasachta cuimsitheach (CSE) agus faisnéis, 
comhairleoireacht rúnda agus neamhchlaonta agus seirbhísí le haghaidh sláinte agus 
folláine gnéis agus atáirgthe; comhairleoireacht agus rochtain ar réimse leathan 
frithghiniúnach nua-aimseartha; cúram réamhbhreithe, breithe clainne agus iarbhreithe; 
cnáimhseachas; cúram cnáimhseach agus nuabheirthe; seirbhísí agus cúram ginmhillte 
shábháilte agus dhlíthiúil, agus cúram iarghinmhillte lena n-áirítear cóireáil chastachtaí 
an ghinmhillte neamhshábháilte; VEID agus IGTanna eile a chosc agus a chóireáil; 
seirbhísí atá dírithe ar fhoréigean gnéasbhunaithe agus inscnebhunaithe a bhrath, a 
chosc agus a chóireáil; cosc, brath agus cóireáil i gcomhair ailsí atáirgthe, go háirithe 
ailse cheirbheacs; agus cúram torthúlachta agus cóireáil torthúlachta;

1. á chur in iúl gur cúis imní di teacht chun cinn an dioscúrsa antoiscigh atá ina bhagairt ar 
chaomhnú SRHR laistigh de AE agus lasmuigh de;

 á athdhearbhú go bhfuil SRHR fréamhaithe i gcearta an duine, gur gnéithe bunúsacha 
de dhínit an duine iad, go bhfuil siad bunriachtanach do mhná a choinníonn smacht ar a 
gcolainn féin, agus go bhfuil siad ríthábhachtach i gcónaí chun comhionannas inscne, 
cumhachtú na mban agus cumhdach sláinte uilíoch a bhaint amach; á iarraidh ar AE 
urraim uilíoch do SRHR, agus rochtain uilíoch air, a ráthú, agus a ráthú go ndéanfar 
Clár Gníomhaíochta na Comhdhála Idirnáisiúnta maidir le Daonra agus Forbairt, 
Dearbhú agus Clár Oibre Gníomhaíochta Bhéising, agus doiciméid toraidh na 
gcomhdhálacha athbhreithnithe a bhaineann leo sin, a chur chun feidhme go hiomlán 
agus go héifeachtach, agus, ar an gcaoi sin, rannchuidiú le baint amach Spriocanna 

Forbartha Inbhuanaithe uile na Náisiún Aontaithe (SDGanna na Náisiún Aontaithe) a 
bhaineann leis an tsláinte;

2. ag tabhairt dá haire go bhfuil cumhachtú eacnamaíoch agus sóisialta na mban, lena n-
áirítear an rochtain atá acu ar an oideachas, ar an tsláinte agus ar bhfostaíocht, 
ríthábhachtach le haghaidh forbairt agus fás inbhuanaithe;

3. á iarraidh ar na Ballstáit a áirithiú nach ndéanfaidh paindéim COVID-19 difear don 
cheart atá ag gach duine aonair seirbhísí SRHR a fháil, a chinntiú go ndéanfar na 
seirbhísí sin a dhaingniú trí chórais sláinte poiblí, agus dul i ngleic leis na hiarrachtaí 
uile ar an bpaindéim a úsáid mar leithscéal chun SRHR a shrianadh tuilleadh;

4. á iarraidh go ndéanfar cleachtais dhíobhálacha amhail FGM agus luathphósadh agus 
pósadh leanaí éigeantais a dhísciú láithreach; á chur i bhfáth gur sárú ar chearta an duine 
gurb ea luathphósadh agus pósadh éigeantais leanaí agus gur minic cailíní óga 
leochaileach i leith an fhoréigin, an idirdhealaithe agus na mí-úsáide mar thoradh air; á 
chur in iúl gur cúis mhór imní di gur cuireadh iallach ar níos mó ná 200 milliún cailín 
agus bean ar fud an domhain dul faoi FGM, agus gurb amhlaidh, mar gheall ar 
phaindéim COVID-19, a mheastar go mbeidh moill ar chláir for-rochtana pobail agus ar 
oideachas maidir le cleachtais dhíobhálacha ar fud an domhain, agus briseadh sna cláir 
sin agus san oideachas sin, ina siocair le  dhá mhilliún cás breise de FGM agus 13 
milliún pósadh leanaí breise sna deich mbliana amach romhainn i gcomparáid leis na 
meastacháin a rinneadh roimh an bpaindéim;

5. ag meabhrú go n-aithnítear fud fad an domhain go bhfuil FGM ina shárú ar chearta an 
duine, agus go léirítear i meastacháin go bhfuil 125 milliún íospartach ar fud an 
domhain agus 500 000 íospartach san Aontas amháin; á iarraidh go gcuirfear feabhas ar 
an mbailiú sonraí agus ar an gcúnamh don Eagraíocht Dhomhanda Sláinte (EDS), 
d’eagraíochtaí neamhrialtasacha agus d’eagraíochtaí eile atá gníomhach i ndíothú FGM; 
á iarraidh go mbeidh feachtais chuimsitheacha oideachais agus faisnéise ann maidir le 
díothú FGM laistigh Aontas agus lasmuigh de;

6. á iarraidh go ndéanfaidh pearsanra atá oilte agus tuisceanach ó thaobh an ilchultúir de 
rochtain iomlán ar chúram fisiceach agus síceolaíoch a sholáthar; ag tathant ar thíortha 
uile AE daingniú a dhéanamh ar Choinbhinsiún Chomhairle na hEorpa chun foréigean 
in aghaidh na mban agus foréigean teaghlaigh a chosc agus a chomhrac; á iarraidh ar an 
gCoimisiún scrúdú a dhéanamh ar na sineirgí idir cláir inmheánacha agus cláir 
sheachtracha AE chun a áirithiú go nglacfar cur chuige comhleanúnach fadtéarmach i 
leith deireadh a chur le FGM laistigh de AE agus lasmuigh de; ag athdhearbhú, go 
háirithe, gur iarradh go n-ionchorprófaí bearta coiscthe FGM sna réimsí beartais uile, go 
háirithe sa tsláinte, sa tearmann, san oideachas, san fhostaíocht agus san idirphlé le tríú 
tíortha maidir le cearta an duine;

7. ag meabhrú go mbíonn roinnt cailíní atá ina gcónaí in AE i mbaol FGM agus cuairt á 
tabhairt acu ar a dtír thionscnaimh, go príomha le linn cuairteanna teaghlaigh; á mheas 
go bhfuil sé tábhachtach go roinnfeadh na Ballstáit go léir, lena n-áirítear riaracháin 
réigiúnacha agus áitiúla, a ndea-chleachtais maidir le prótacail chun cosc a chur ar FGM 
a dhéantar ar chailíní a théann chuig tíortha nó réigiúin ina ndéantar FGM a chleachtadh 
go forleathan; á iarraidh ar na Ballstáit uile nach bhfuil sé déanta fós acu dlí coiriúil 

sonrach maidir le FGM a achtú chun íospartaigh a chosaint agus an choir sin a 
ionchúiseamh ar bhealach níos éifeachtaí nuair a dhéantar í lasmuigh dá gcríocha;

8. á iarraidh go mbeidh neamhfhulaingt ar fhoréigean gnéasach agus inscnebhunaithe, lena 
n-áirítear gáinneáil, FGM agus pósadh leanaí, luathphósadh agus pósadh éigeantais, 
ginmhilleadh éigeantach, ginmhilleadh de réir inscne, dúshaothrú  gnéis agus atáirgthe 
agus sclábhú gnéasach trí chomhéigean reiligiúnach;

9. ag cáineadh aon sáruithe ar SRHR, lena n-áirítear mainneachtain rochtain ar CSE, ar 
sheirbhísí pleanála teaghlaigh, ar chúram sláinte máthartha, ar sheirbhísí ginmhillte 
shábháilte agus dhlíthiúil agus ar fhaisnéis chruinn agus oibiachtúil faoi SRHR, a 
sholáthar agus a ráthú iarbhír; á iarraidh go bhfíorófar Clár Oibre 2030 don Fhorbairt 
Inbhuanaithe agus SFIanna na Náisiún Aontaithe maidir leis an tsláinte (sprioc 3), 
maidir leis an oideachas (sprioc 4) agus maidir leis an gcomhionannas inscne agus 
cumhachtú na mban (sprioc 5);

10. á iarraidh ar AE tacú le hionaid sláinte agus pleanála teaghlaigh i dtíortha 
comhpháirtíochta d‘fhonn faisnéis a mhalartú, d’fhonn geasa a baineann le míostrú, 
gnéasacht agus tuismeadh a dhísciú, agus d‘fhonn fir óga a rannpháirtiú go hiomlán sa 
chomhrac i gcoinne steiréitíopaí agus geas; ag leagan béim ar a thábhachtaí atá sé 
feabhas a chur ar infhaighteacht modhanna frithghiniúna i dtíortha atá i mbéal forbartha, 
go háirithe do chailíní sna déaga atá níos mó i mbaol castachtaí le linn toirchis; á 
dhearbhú go bhfuil na mná agus na cailíní go léir i dteideal a roghanna saora agus 
eolasacha féin a dhéanamh maidir lena sláinte ghnéis agus atáirgthe agus maidir lena 
saol;

11. ag meabhrú gur léiriú tábhachtach ar fhorbairt tíre gurb ea cáilíocht an chúraim sláinte 
máthartha; á chreidiúint gur cheart go gcabhródh comhar um fhorbairt le tíortha 
comhpháirtíochta seasamh leis an gceart chun sláinte i gcomhthéacs toirchis agus breith 
clainne trí bhunú seirbhísí cuibhiúla sláinte máthartha lena ndéantar mortlaíocht 
naíonán,, mar aon le básanna a bhaineann le deacrachtaí le linn breith clainne, a laghdú 
go héifeachtach;

12. á áitiú go bhfuil cláir CSE tábhachtach toisc go soláthraítear trína mbíthin faisnéis atá 
oiriúnach ó thaobh aoise de faoi chaithreachas, faoin timthriall míosta, faoi thoircheas 
agus faoi bhreith clainne, go háirithe frithghiniúint agus cosc galar gnéas-tarchurtha; á 
iarraidh go dtabharfar aghaidh orthu seo a leanas freisin trí chláir CSE: caidrimh 
idirphearsanta, gnéaschlaonadh, comhionannas inscne, noirm inscne, dinimicí 
cumhachta éagothroma i gcaidrimh, comhéigean, foréigean, urraim do theorainneacha 
an duine féin agus do theorainneacha daoine eile, toiliú agus féinmheas; á chur i bhfios 
go láidir go gcabhraíonn cláir CSE le toircheas luath agus luathphósadh, ar siocair iad le 
cailíní a bheith ag éirí as an scoil agus a bheith eisiata ó mhargadh an tsaothair, a chosc, 
agus á chur i bhfáth gur cheart na cláir sin a dhéanamh chomh cuimsitheach agus is 
féidir; á iarraidh go ndéanfar breis iarrachtaí ar chur ar chumas cailíní atá ina 
máithreacha filleadh ar an scoil agus a gcuid oideachais a chríochnú; á chur i bhfáth gur 
gá stiogmatú na gcailíní sin a chomhrac;

13. á iarraidh go n-áiritheofar rannpháirtíocht na gcailíní agus na mban san oideachas, ós 
rud é gur uirlis bhunriachtanach é sin le haghaidh chumhachtú sóisialta agus 



PE660.263v02-00 6/10 AD\1222294GA.docx

GA

eacnamaíoch na mban; á iarraidh go ndéanfar iarrachtaí ar an neamhláithreacht i measc 
na gcailíní le linn a míostraithe a laghdú, trí fheabhas a chur ar shaoráidí sláinteachais 
míosta i scoileanna, go háirithe seirbhísí WASH, agus tríd an stiogmatú a chomhrac; á 
chur i bhfáth gur gá a áirithiú go mbeidh rochtain ar bhonneagar WASH leormhaith i 
scoileanna chun sláinte ghnéis agus atáirgthe a áirithiú, bíodh sé sin i ndáil le 
frithghiniúint, i ndáil le toircheas, i ndáil le breith clainne, i ndáil le ginmhilleadh, i 
ndáil le galair ghnéas-tarchurtha nó i ndáil le sláinteachas míosta;

14. ag meabhrú go raibh paindéim COVID-19 agus dianghlasáil COVID-19 ina siocair le 
dúnadh scoileanna, le leithlisiú ban agus cailíní, le líon méadaitheach caidreamh 
mórmhí-úsáide, le cásanna d’fhoréigean fisiciúil, le toircheas luath agus luathphósadh, 
agus le teorainneacha ar sheirbhísí tacaíochta agus sláinte; á iarraidh go ndéanfaidh AE, 
mar chuid dá fhreagairt dhomhanda ar COVID-19, CSE, seirbhísí pleanála teaghlaigh 
agus cúram sláinte máthartha a chothú mar ghné straitéiseach dá thacaíocht do chórais 
cúraim sláinte agus córais shóisialta i dtíortha comhpháirtíochta; ag meabhrú ról na n-
eagraíochtaí neamhrialtasacha, lena n-áirítear eagraíochtaí a bhaineann le mná, mar 
sholáthraithe seirbhíse agus mar eagraíochtaí atá i bhfách le SRHR, agus á chur i bhfáth 
gur cheart don Aontas tacú leo, ar bhonn airgeadais agus ar bhonn polaitiúil araon;

15. á iarraidh go mbainfear leas as acmhainneacht uirlisí cumarsáide amhail raidió, teilifís 
agus an teileafón, agus as uirlisí digiteacha freisin, lena n-áirítear líonraí sóisialta agus 
seirbhísí teachtaireachtaí, chun feabhas a chur ar rochtain daoine óga ar an oideachas 
gnéasachta, agus go háirithe chun feabhas a chur ar a bhfeasacht ar ghalair ghnéas-
tarchurtha agus ar na rioscaí a bhaineann le toircheas luath; á mheas go gcaithfear, chun 
an méid sin a bhaint amach, aghaidh a thabhairt ar neamh-chomhionannas inscne sa 
rochtain ar sheirbhísí digiteacha, mar aon leis an gcibearbhulaíocht agus leis an 
bhforéigean in aghaidh ban agus cailíní ar an idirlíon;

16. á mheabhrú go bhfuil cúram ginmhillte shábháilte agus dhlíthiúil  fréamhaithe i sláinte 
agus cearta na mban agus na gcailíní ar déagóirí iad; ag tabhairt rabhaidh faoin 
bhfrithradadh, ar údar imní é, i gcoinne chearta na mban i ndáil lena gcolainn féin i 
dtíortha atá i mbéal forbartha agus in AE; á mheabhrú gurb amhlaidh, de réir sonraí a 
thuairiscigh EDS, go raibh tuairim is 45 % de na ginmhilltí uile a rinneadh ar fud an 
domhain idir 2010 agus 2014 ina nginmhilltí neamhshábháilte, gur tharla beagnach gach 
ceann acu i dtíortha atá i mbéal forbartha, go dtógtar isteach tuairim is seacht milliún 
bean san ospidéal gach bliain i dtíortha atá i mbéal forbartha mar thoradh ar 
ghinmhilleadh neamhshábháilte, agus go bhféadfaí beagnach gach bás agus míchumas a 
bhaineann le ginmhilleadh a chosc trí oideachas gnéasachta, trí úsáid frithghiniúna 
éifeachtaí, trí sholáthar ginmhillte shábháilte agus dhlíthiúil, agus trí chúram tráthúil i 
gcás castachtaí; á iarraidh go mbainfear bacainní ar an rochtain ar ghinmhilleadh 
sábháilte, amhail dlíthe sriantacha, droch-infhaighteacht seirbhísí, costais arda agus 
stiogma; á mheabhrú go gcaithfidh gach tír ar a ndearnadh anailís faoi Atlas 
Contraception 2019 níos mó a dhéanamh chun feabhas a chur ar rochtain ar fhaisnéis 
agus ar sholáthairtí frithghiniúnacha ionas go mbeidh rogha ag daoine maidir lena saol 
atáirgthe; á chur i bhfáth gur gá Prótacal Maputo, go háirithe Airteagal 14 de, agus 
Dearbhú agus Clár Oibre Gníomhaíochta Bhéising a chur chun feidhme go hiomlán;

17. á iarraidh go ndéanfar, le Plean Gníomhaíochta Inscne III AE (GAP III), níos mó béime 
a leagan ar a réimse beartais théamaigh SRHR i bhfianaise thionchar ábhalmhór 

phaindéim COVID-19 ar mhná agus ar chailíní i dtíortha atá i mbéal forbartha; ag 
leagan béim ar a thábhachtaí atá sé cur chun cinn an chirt atá ag gach duine aonair 
smacht iomlán a bheith aige ar nithe a bhaineann lena ngnéasacht agus lena sláinte gnéis 
agus atáirgthe, agus cinntí saora agus freagracha a dhéanamh ina leith, a neartú;

18. á iarraidh ar na Ballstáit a ghealladh go ndéanfaidh siad cuspóirí GAP III a 
chomhlíonadh, go háirithe maidir le SRHR, i gconclúidí ón gComhairle uathu; á 
iarraidh ar AE agus ar na Ballstáit ‘pleananna cur chun feidhme ar leibhéal na dtíortha’ 
a ullmhú ina dtabharfar tosaíocht do SRHR, ina ndéanfar táscairí intomhaiste a chur i 
bhfeidhm agus ina n-áireofar sásraí faireacháin; á iarraidh ar thoscaireachtaí AE 
tosaíocht a thabhairt do ghníomhaíochtaí maidir le SRHR agus GAP III á chur chun 
feidhme acu;

19. ag tabhairt dá haire gur féidir ról lárnach a bheith ag riaracháin réigiúnacha agus áitiúla, 
mar na riaracháin is giorra do chónaitheoirí agus don tsochaí shibhialta, i ndáil lena 
áirithiú nach bhfágfar aon duine ar lár le linn chur chun feidhme bheartas téamach 
SRHR de GAP III; á chreidiúint, chun a áirithiú nach bhfágfar aon duine ar lár, gur 
cheart go n-áiritheofaí le réimse beartais théamaigh SRHR de GAP III nach ndéanfar 
idirdhealú ar aon bhean ná aon chailín toisc gur d’aicme shóisialta, eitneacht, reiligiún, 
cine nó grúpa míchumais ar leith, nó mar gheall ar a gnéaschlaonadh;

20. á iarraidh ar AE agus ar na Ballstáit cistiú leormhaith agus dea-spriocdhírithe do SRHR 
a ráthú ina mbeartas maidir leis an gcomhar um fhorbairt agus ina n-ionstraimí 
gníomhaíochta seachtraí, amhail an Ionstraim maidir leis an gComharsanacht, an 
Fhorbairt agus an Comhar Idirnáisiúnta; á iarraidh ar an gCoimisiún, ar an tSeirbhís 
Eorpach Gníomhaíochta Seachtraí agus ar na Ballstáit, ina leith sin, féachaint ar SRHR 
mar thosaíocht i bpróiseas clársceidealaithe AE, lena n-áirítear sa chlársceidealú 
comhpháirteach;

21. á chur i bhfáth gur den riachtanas é a áirithiú go mbeidh baint ag eagraíochtaí na sochaí 
sibhialta, atá rannpháirteach go díreach i gcosaint SRHR i dtíortha atá i mbéal forbartha, 
leis an mbeartas maidir le comhar um fhorbairt; á iarraidh go ndéanfar gné maidir leis 
an gcomhionannas inscne a áireamh i bhfreagairt cabhrach daonnúla AE agus na 
mBallstát, mar aon le gné maidir le SRHR, toisc go bhfuil rochtain ar chúram sláinte 
gnéis agus atáirgthe ina bunriachtanas do dhaoine i dtimpeallachtaí daonnúla;

22. á chreidiúint gur gá do AE comhtháthú sheirbhísí SRHR i straitéisí agus beartais sláinte 
poiblí náisiúnta tíortha comhpháirtíochta a éascú; ag meabhrú, agus é ina ábhar imní di, 
gur i measc déagóirí, daoine neamhphósta, daoine LADTIA, daoine faoi mhíchumas, 
daoine ar de mhionlaigh agus de ghrúpaí eitneacha mionlaigh iad, agus daoine bochta i 
gceantair thuaithe agus i gceantair uirbeacha atá na riachtanais is mó nach bhfuil freastal 
á dhéanamh orthu ó thaobh seirbhísí sláinte gnéis agus atáirgthe de; á chur i bhfáth gur 
cheart seirbhísí SRHR a bheith freagrach ó thaobh inscne de, bunaithe ar chearta, 
fabhrach don óige agus ar fáil do chách, gan beann ar aois, ar ghnéas, ar fhéiniúlacht 
inscne, ar ghnéaschlaonadh, ar chine, ar aicme shóisialta, ar reiligiún, ar stádas pósta, ar 
acmhainní eacnamaíocha, ar bhunadh náisiúnta nó sóisialta nó ar mhíchumais, lena n-
áirítear i gcomhthéacsanna daonnúla le linn coinbhleachtaí agus tubaistí;

23. á chur i bhfios gur dóchúla, san Afraic fho-Shahárach, SEIF a bheith ar mhná, rud a 

fhágann iad a bheith níos leochailí fós i leith na hailse ceirbheacsaí; á chur i bhfáth gur 
gá gné inscne a áireamh i mbeartais sláinte poiblí agus i bhfeachtais múscailte 
feasachta, chun aird chuí a thabhairt ar ghalair a dhéanann difear go háirithe do mhná 
agus do chailíní;

24. á iarraidh ar na Ballstáit cur i gcoinne an idirdhealaithe i seirbhísí SRHR agus leas a 
bhaint as cur chuige trasnach chun a chinntiú go mbeidh rochtain chothrom ar sheirbhísí 
agus cearta SRHR ag mná agus cailíní (mná agus cailíní trasinscneacha agus 
cisinscneacha araon), daoine neamh-dhénártha, agus mná leispiacha, déghnéasacha agus 
idirghnéasacha;

25. á iarraidh ar na Ballstáit oibriú i dtreo teiripe tiontaithe, mar a thugtar uirthi, a 
thoirmeasc ar fud an Aontais agus ar fud an domhain, óir cleachtas díobhálach atá ann 
atá ina shárú ar chearta bunúsacha ban agus cailíní LADTIA;

26. á chur i bhfios go bhfuil mná agus cailíní go mór i mbaol an éignithe agus an fhoréigin 
ghnéasaigh i limistéir atá buailte ag géarchéim, lena n-áirítear i gcomhthéacs 
coinbhleachtaí, tubaistí nádúrtha agus iarmhairtí an athraithe aeráide; á iarraidh ar AE 
dlús a chur leis an gcomhrac i gcoinne úsáid an éignithe mar arm cogaidh agus a ráthú 
go mbeidh rochtain ag íospartaigh an éignithe ar sheirbhísí sláinte gnéis agus atáirgthe;

27. á iarraidh arís ar an dá chomhpháirtí den chomhaontú idir AE agus Eagraíocht na Stát 
san Afraic, i Muir Chairib agus san Aigéan Ciúin (OACPS), agus ar an dá chomhpháirtí 
den Straitéis idir AE agus an Afraic agus ar an dá chomhpháirtí den Chomhpháirtíocht 
Straitéiseach idir AE agus  Meiriceá Laidineach gealltanas a thabhairt SRHR atá saor ó 
idirdhealú, ó chomhéigean agus ó fhoréigean a chur chun cinn, a chosaint agus a 
chomhlíonadh agus Clár Gníomhaíochta na Comhdhála Idirnáisiúnta maidir le Daonra 
agus Forbairt agus toradh a comhdhálacha athbhreithnithe a chur chun feidhme go 
hiomlán; á iarraidh ar an gCoimisiún SRHR a chur san áireamh agus clásail um chearta 
an duine i gcomhaontuithe trádála á gcaibidliú agus á bhforfheidhmiú aige;

28. á mheabhrú gur rómhinic a bhíonn iarrthóirí tearmainn agus dídeanaithe ina n-
íospartaigh gáinneála ar dhaoine, foréigin ghnéasaigh agus striapachais éigeantais; á 
chur i bhfios go bhfuil níos mó fadhbanna ag iarrthóirí tearmainn agus ag dídeanaithe 
maidir le rochtain a fháil ar chúram máthartha, ar mhodhanna frithghiniúnacha, ar 
ghinmhilleadh sábháilte agus ar sheirbhísí sábháilte chun galair ghnéas-tarchurtha a 
chosc; á áitiú go bhfuil rochtain ar SRHR do na pobail sin ríthábhachtach chun go 
mairfidh siad;

29. á iarraidh go mbeidh sé de chumhacht ag mná leas iomlán a bhaint as a gcearta daonna 
agus dlíthiúla, lena n-áirítear rochtain ar stádas dlíthiúil, mar shampla trí chlárú breithe, 
cearta oidhreachta maoine do mhná agus do chailíní, agus rochtain ar thalamh, ar 
chaipiteal agus ar mhicreamhaoiniú; á chur i bhfáth gur féidir tionchar dearfach a bheith 
ag an gcumhachtú eacnamaíoch sin ar a gcumas a gcearta a fheidhmiú go hiomlán i 
ngach réimse.

